КӘРӘЗЛӘРНЕҢ БАЛГА ТУЛГАН МӘЛЕ.
   Бал дисәң – бер кими, бармак тисә – ике кими. Бал кортларын бала карагандай тәрбияләп, кояшлы җылы көннең бер минутын да әрәмгә уздырмыйча, кортларга багышлап, бер тамчысын да югалтмыйча алганда гына бал кадерле була ул. Үзе бал кортлары үрчетеп карамаган кеше генә балга “кортның кыр чәчәгеннән җыеп алып кайткан, бушка килгән әйбере”, дип карый.

   Җәйнең кояшлы, эссе, җилсез бер көнендә һавага бал исе таралган мәлдә умартачы “дымарь”ында черек агач төтәтеп умарталардан бал ала башлый. Яңа балны авыз итеп карамыйча түзеп булмый. Бал өендә исә төче һава эленеп тора, берәвең кәрәз чистарта, икенчең бал аерту җайланмасында шул рамнарны әйләндереп, бал аерта. Умартачы оялардан бал белән тулган кәрәз ташый. Ташый диюе генә җиңел, кортларын имгәтми генә рамнарны җентекләп карап алырга, корт чакканга түзәргә, берсе-берсе 3-4 килолы рамнар тезелгән җен ташыдай авыр тартманы күтәреп, бал өенә илтергә кирәк. Син тиргә батып эшләгәндә, “алмагыз безнең балны” дигәндәй ачулары кабарган умарта кортлары безелди, алар һөҗүм итәргә дә күп сорамый. Бал исенә исергән умарта кортлары тәрәзә, ишек ябык булса да, тишек-ярык табып бал өенә кереп тула. 
“Медогонка” стеналарына чыжылдап бал тамчылары бәрелә. Төбе тулгач, ширбәтле “алтын” төче исен таратып, “медогонка” улагыннан табакка ага. Аннары аны зур савытларга, флягаларга бушатасың. Бал мул булган елны өйдә кәстрүл дә, чиләк тә, табак та калмый. Бөтенесе балда. Өйдәге бөтен чүмеч-кашык банкаларга бал тутыру өчен чыгып бетә. 
  Кәрәз чистарту эшенең дә үз нечкәлеге бар. Кортлар бал акмасын өчен кәрәз тишекләрен каплап куйган ап-ак элпәне юка гына итеп кырып алырга кирәк. Кайнап торган сулы иске чәйнектә рам пычаклары секунд саен алышынып тора. Ә менә шушы ап-ак элпә кәрәзнең иң файдалысы. Ул натураль чиста продукт. Аны балы белән бергә ашасаң файдасы күп. Күңелле мәшәкать тәмамлангач, бал савытлары тулгач, хезмәтеңнең чын мәгънәсендә татлы җимешен татырга мөмкин. Җәй буе тырышып бал җыйган нечкәбилләргә рәхмәтләр укый-укый бал уңышына сөенәсең.
.
   Кайбер кеше балны кабып карый да “нинди бал, нәрсәдән җыелган?” дип сорарга ярата. Нинди чәчәктә нектар өлгерә кортлар шуннан җыя да җыя инде, дип җавап бирәм. Умарта кортлары балны аерып җыймый. Һәрвакыт ике-өч төрле үсемлек нектары кушыла. Язын беренче чәчәкләрдән, чия, алмагач, слива чәчәкләреннән җыялар, аннары юкә чәчәге сезоны башлана. Быел да урманнарда юкә мул итеп чәчәк атты. Юкәдән балны яхшы җыйдылар. Шулай ук бал кортлары карабодай, көнбагыш, сукыр кычыткан, тукранбаш, эспарцет, чебен кунаксасы (донник) һәм башка кыр чәчәкләренә баралар. Чәчәк нектар биргәндә, яңгыр яуса да, нектарга зыян килә, бик эссе булса да, нектар парга оча. Яңгырлы, салкынча көннәрдә кортлар “взятка”га чыга алмый. Бал сезонында бер генә көн бушка узса да, зур югалту. “Бер оядан уртача 25-30 кило бал алам. Кортларның үзләренә тагын 20 кило тирәсе азык кала. Соңгы балга кадәр алганым юк, кортларга шикәр ашату белән дә шөгыльләнмим. Бал кортлары тук булса, кышны исән-имин чыкса, умартачы өчен бик зур сөенеч инде.Кортлар күпләп үлсә, күңелгә бик авыр. Аеруча, кырларга сиптергән агудан зыян күрә алар. Узган ел умартачылар шуннан интекте.Беренче бал – иң тәмлесе. Ул, гадәттә, юкә чәчәгеннән җыелган була. Сыек, әчкелтем, ачык сары төстә. Ә кара төстәге бал – иң шифалысы, ул минералларга һәм файдалы матдәләргә бай. Умарта кортлары нектарны эшкәрткәндә үзләре эшләп чыгара торган ингибин дигән матдәне кушалар, шуның ярдәмендә бал стериль продуктка әйләнә. Бал бактерицид үзлеккә ия, аны җәрәхәткә сөртсәң, микробларны үтерә, тиз төзәтә. Ә шикәр балы, ясалма бал файдалы үзлекләргә ия түгел. Балны аертканнан соң, ике-өч ай узгач кристаллаша, ләкин куеру нәтиҗәсендә аның сыйфатлары югалмый. Балны салкынча һәм караңгы урында сакларга кирәк. Бал яктыга һәм җылытуга нәзберек. Ә менә 40 градуска кадәр җылытканда ул үзенең файдалы үзлекләрен, хуш исен югалта. Бактерицид үзлеге юкка чыга, төсе карала. Кышын сыек бал була алмый, ул яки чын түгел, яки эссегә куеп эретелгән була. 
Ахыргы сүз итеп шуны әйтәсе килә, бал корты чакса, үзегезне түгел, кортны жәлләгез (әгәр сездә корт агуына аллергия булмаса, әлбәттә). Чөнки бер эшче корт нибары 26-40 көн генә яши һәм шул кыска гомере эчендә никадәр зур эш башкара.

